
Arne Molaug – minneord

Så fekk me bod om at Arne Molaug døyd-
de 11. desember, 95 år gamal. Ein trufast
medlem av laget vårt har lagt inn årane.
Då eg og mange med meg kom som ung-
domar til Stavanger, vart me vel mottekne
i laget vårt av nett Arne Molaug. Han var
ein sentral person i laget, med mange uli-
ke verv. Lagsformann i �eire år på 60-talet,
medlem i rådet (som me hadde då), og var
alltid oppteken at me ungdomar skulle tri-
vast i Bondeungdomslaget.

Sjølv vart eg etter eit lagsleiarkurs i NU
på Elverum (noko som og Arne oppmoda
meg til å delta på), meir og meir aktiv i lags-
arbeidet, og enda opp som lagsformann på
slutten av 60-talet. Eit slikt verv kombinert
med skulegang her i Stavanger var nok
ikkje alltid like bra kombinasjon, for sku-
len kravde sitt. Men sto eg i beit, eller var

usikker på noko, var Arne Molaug der alltid.
Eg følte eg alltid hadde ein god hjelpar der.
Og Arne hadde god tru på oss ungdomar.
Både Arne og kona hans, Clara, var det eg
vil kalle ja-menneske, og gjorde mykje for
at laget skulle vera ein god samlingsstad
for alle, unge som eldre.

Ja, me var ein god ungdoms�okk på
slutten av 60-talet og byrjinga av 70-åra
som lærde Arne å kjenne, og ein god del
av oss er enno meir eller mindre aktive i la-
get. Så spørst det om me er like �inke til å
ta opp arven me fekk – å legge tilhøva til
rette slik at også dei som i dag er unge kan
�nne BUL som ein triveleg samlingsplass.

Takk Arne for alt du gav til laget, og til
oss alle.

Audun Aar�ot

Litt om Handverksmessa 2010

For 14. gong arrangert me messe i BUL.
Me i messenemnda vil få takka alle som

var så positive å stille opp på vaktar. Det
er veldig kjekt for oss å laga lister når alle
kjem på oppsatt tid. Takk skal de ha.

Også denne gongen var det jevnt seg
inn i lokala. Me hadde nokre nye utstillarar
og nokre av dei som har vore før. Det blei
eit rekordår.

Onsdagen før messa hadde me ein li-
ten dugnad der me laga kransekaker. Det
er alltid like kjekt å gjera noko i lag. På bile-
tet kjenner vi att to av kakebakarane, Irene
Holmedal og Astrid Kjølleberg.

Helsing Inger Trangsrud Hope
PS: Audun Aar�ot melder at netto resultat
for BUL blei kr. 58745, mot 56916 i fjor.

Leiarteigen

No er verkeleg vinteren komen til vestlan-
det. Ein treng ikkje reisa til fjells for å prøve
skia. Då skal det verta godt å varme seg
i Siddis-stova. Første øving i Leikarringen
vert 4. januar.

Men den første større samlinga av
danseglade vert vel i Austråtthallen på nytt-
årsdansen 8. januar . Fysste fellesøving
med Klepp og Sandnes vert i SiddisStova
18. januar .

Ellers arbeidar styret med å få til ei
kurshelg i slutten av mars i kombinasjon
med ein konsert og dansekveld. Følg med
kven som kjem til SiddisStova den 19.
mars !

Etter ein lang vinter kjem jo våren, og
Vibå og Leikarringen jobbar fram mot ein
felles tur i pinsen til ein festival på Born-
holm for medlemmene. Vonar mange vil
vera med på ein pinsetur til Bornholm. For-
utan dansing kan ein sykle rundt på øya og
elles nyte litt landsbystemning.

Gjennom vinteren vert det og mogleg å
vera med på ulike kurs (dans, song, bu-
nad, ungdomsarbeid, huskurs...) gjennom
både Rogaland Ungdomslag og Noregs
Ungdomslag. Rogaland Ungdomslag har
si Storkurssamling siste helg i januar sa-
man med Telemark og Agder. Samlin-
ga vert i Bø i Telemark siste helg i ja-
nuar så det hastar med påmelding. Sjå
http://www.ungdomslag.no !

Tysdag 8. februar kl. 19.00 vert det års-
møte i laget. Innkalling og Sakliste �nn du
annan stad i bladet. Vonar du kjem, og sty-

ret tek vel imot innspel frå medlemmene
om kva BUL skal arbeida med framover.

Vinterlandskap fra Oslomarka

Utover vinteren og våren syner pro-
grammet at vi held fram som i haust med
søndagsdans med eiga bygdedansøving i
februar. I tillegg vert det ei eiga songdans-
øving i Leikarringen samt øvingar fram mot
festivalen i Bornholm.

Eg nyttar høvet til å takke alle for innsat-
sen i haust under Brukskunstmessa. Hå-
per på ein aktiv vinter og vår i SiddisStova.
Eg vil særs oppmode medlemmene om å
støtte opp om fellesøvingane med Klepp og
Sandnes Folkedanslag. Sandnes inviterar
til øving på Austrått 8. mars medan Klepp
skipar til fellesøving torsdag 28. april på
Fredheimsloftet.

Med ynskje om alt godt i det nye året!

Anne Marie

Merk deg *** Nyttårsdansen i Austråtthallen *** 8. januar!

Førebels sakliste for årsmøtet 8. februar 2011

Styret kallar inn til årsmøte i Bondeungdomslaget tysdag 8. februar kl. 19.00 i Siddis-
Stova.

Førebels sakliste:

1. Opning/velkomsthelsing

2. Godkjenning av innkallinga

3. Godkjenning av saklista

4. Val av to ordstyrarar

5. Val av to møteskrivarar

6. Val av to til å skrive under møtereferatet

7. Val av teljenemnd

8. Godkjenning av årsmeldinga for:

� Hovudlaget og husstyret

� (særlaga og nemnder til orientering)

9. Godkjenning av rekneskap for

� Hovedlaget og husstyret

10. Arbeidsprogram for 2011

11. Årspengar for 2012

12. Budsjett for 2011

13. Val i samsvar med lagslovene

Dei som ønskjer saker opp på årsmøtet må sende desse til styret innan 10. januar 2011.

Plan for leikarringen BUL Stavanger våren 2011
Mnd Dato Aktivitet Instruktør Styreansv. Kaf� Mopping
Jan 4 Øving Anne Marie Lise styret

8 Nyttårsdans i Austråtthallen
11 Øving Anne Lise Magne
18 Fellesøving i BUL Anne Marie Berit

m/Vibå
23 Søndagsdans, arr. Leikarringen, Jæren Frilynde
25 Øving + årsmøte Anne Lise styret styret

28-30 Storkurs for Aust- og Vest-Agder, Telemark og Rogaland UL. Bø i Telemark
Feb 1 Øving Anne Marie Gunnar

8 Årsmøte i BUL
13 Vibesøndagsdans med miniseminar kl. 18-19:30
15 Øving Anne Lise John Olaf
22 Øving m/Vibå Anne Marie Marit

Mars 1 Øving Anne Lise Lise
8 Fellesøving i Austråtthallen kl. 20.00
13 Søndagsdans, arr. Leikarringen, Jæren Frilynde
15 Øving Anne Marie Berit

Lørd. 19 Kurs/dans i BUL m/tema Rogaland
22 Øving m/Vibå Anne Marie Gunnar
29 Øving m/Jæren Anne Lise Magne

Frilynde
April 5 Øving Anne Marie Marit

10 Vibesøndagsdans
12 Songdans og Dag Jostein John Olaf

stordans
Torsd. 28 Fellesøving på Klepp kl. 19.30
Mai 3 Øving m/Jæren Anne Lise Berit

Frilynde
10 Øving m/Vibå Anne Marie Lise
17 Framsyningar og fest
24 Øving Anne Lise Magne
31 Øving m/Vibå Anne Marie Gunnar

Juni 7 Øving Anne Lise Marit
10-13 Tur Leikarringen og Vibå til Bornholm folkedansfestival

Vi øver tysdag frå kl. 20.00 til kl. 22.00 i Siddisstova.

Instruktørar: Anne Marie Nerby, Anne Lise Tveitane og Dag Jostein Nordaker
Spelemann: Gaute Hadland

Kaf�vaktens oppgåve:
Lage te og kaf� til pausen. (Er det noe å bite i, er det sjølvsag t kjekt.)
Rydde etter pausen, også på kjøkkenet.

Moppevaktens oppgåve:
Moppe golvet i storsalen etter øvinga.

Folk & Dans – Sandnes Internasjonale
Folkedansfestival 2010

I forbindelse med Sandnes by sitt 150
års jubileum arrangerte Sandnes kommu-
ne, Kulturetaten i samarbeid med frivillige
foreninger i Sandnes en folkedansfestival,
Folk & Dans lørdag 23. oktober 2010. I
lokalene til den nye Vågen videregående
skole ble det arrangert Workshops i folke-
dans, Folk & Dans-show og World Music
Party. Arrangementet var også en del av
FN-dagens markering.

De ulike Workshops var variert fra
Norsk folkedans, reinlender og polka – kar-
nevalsdans fra Cuba, Conga – Hip hop –
Dans fra Karibien, Reggaeton – Afrikansk
dans og Salsa. Det kunne nok vært �ere
deltakere på de ulike workshops, og det var
nok noen danseformer som fristet mer enn
andre.

Folk & Dans-show ble gjennomført med
stort publikum, nesten full sal. Mange ulike
land sine danser var representert i showet,
Norsk Folkedans, Magedans, Jødisk folke-
musikk, Kinesisk dans, Cubansk dans,
Spansk dans, Afrikansk folkedans, Rus-
sisk Sirkeldans og sigøynerdans, Solodans
i Salsa, Tamilsk dans. Det var også mote-
show av kostymer og nasjonale drakter, og
�aggshow med presentasjon av deltaker-
ne. Det var et �ott gjennomført show som
var tilrettelagt av Anna Sletthei. Sandnes
kommune sin ordfører Norunn Østråt Koks-
vik var til stede og kom med en �n hilsings-
tale til festivalen.

Etter showet ble det World Music Par-
ty i foajeen. Det var konsert av Quarteto
Habana som spilte ulike latinamerikanske
rytmer, og DJ Anthony spilte dansemusikk
fra hele verden. Det ble solgt mineralvann
og varm mat fra mange nasjoner, noe som

var svært populært blant publikum.
Sandnes Folkedanslag ble invitert til

å være med som det norske innslaget i
festivalen. Vi opplevde at arrangørene la
ned mye tid og stor profesjonalitet med
bl.a. innleid regissør og konferansier Ve-
gar Hoel. Vi koste oss på festivalen og �kk
virkelig oppleve hvor mange nasjoner som
er representert i vår region, og ikke minst
fellesskapet i dansen.

Ingrid O. Gjesdal
Sandnes Folkedanslag

Frå ein workshop i afrikansk folkedans (foto: J.)

Svartnissen

Det var ein gong eit nissetreff i Julebyg-
da. Sjølvaste julenissen og blånissen had-
de sett kvarandre stemne i juli for å plan-
legge jula. - Ja, då er eg klar til å starte i
august, ei veke tidlegare enn i fjor, slik skik-
ken er, sa julenissen. Han såg både feit og
fjåg ut. Blånissen var både bleik og mager,
men så var det jo og jobben hans å skaf-
fe gåver til lågast mogleg pris. – Eg vil og
gjerne starte tidlegare i år, iallfall på nettet,
svarte han. – Hugs kva vi har blitt einige
om, åtvara den raude, – vent til tre dagar
før jul! Men litt netthandel er greit nok. Og
ikkje gløym at du kan dra til Harrods 2. jule-
dag viss du ikkje greier halde deg. Den blå
blei forarga: – Du kan sjølv dra til Nordpo-
len! Du har ikkje lenger monopol på dette
her, veit du.

Då banka det på døra, og inn kom ein
nisse så svart at dei hadde aldri sett no-
kon svartare. – Harmony and love, helsa
han på klingande globisk. – Kva er så du
for eit skabilken? brumma julenissen, – the
Ghost of Christmas Past? – Eg er Svart-
nissen. Eg har reist heilt frå Svartisistan i
dag med denne albatrossen her. Og det er
langt vekke, bakom alle blånar, smilte han
til blånissen. – Eg vil så gjerne bli medlem
i Norske Nissars Nasjonalforeining. – Ho
ho ho, nå må vi le! brølte dei andre i kor.
– Kva har så du å fare med? Ein sørgje-
nisse! Går du rundt og ønskjer folk ei nitrist
jul, kan hende? Nei, då hadde dei nok teke
feil, meinte Svartnissen, han var ein heil-
årsnisse, og både trendy og internasjonal,
og det han hadde å by på, var gåver som
var like verdfulle heile året. – Du ser meg
jammen ut til litt av kvart, men la gå, sa den
blå; han likte i grunnen godt at det kom ein
som kunne jekke den raude litt ned. – Kom
attende på neste møtet vårt, så vi får sjå

kva du har i sekken din, sa blånissen ven-
leg. Og med det drog dei tre nissane kvar
til sitt.

Neste møtet var ei veke før jul. Julenis-
sen kom slepande på ein sekk så tung at
han trong sju reinsdyr til å trekkje sleden,
og han sjølv var så rund og blank og raud i
andletet at han såg ut som han skulle sprik-
ke. – Å, jøje meg, eg må setje meg og pus-
te på ei stund, stønna han og heiv innpå
tre blodtrykkspiller – julehandelen har ald-
ri gått så strålande! Eg er blitt så feit at eg
snart må skjere opp magesekken for å få
plass til meir julegraut! Blånissen var fram-
leis i tynnaste laget, men såg meir nøgd ut
enn sist. – Ja, nå tek snart eg over. Ber-
re eit par dagar til, så går alle prisane ned
med 75%, og då er det min tur!

Rett som det var, høyrde dei det susa
utanfor vindauget, og dei såg vengene av
albatrossen. – Huttemegtu, no kjem han
svartingen, sukka julenissen, – har vi ikkje
nok å bale med! – Eg visste ikkje du var
rasist, sa blånissen; – bare pass deg, jule-
nissebror, du verkar ikkje så heilnorsk len-
ger du heller, din feite Santa, der du sit! Inn
kom Svartnissen, og no var dei spente på
kva han hadde å fare med. – Du kjem for
seint. Og kor har du sekken din, far? spur-
de dei. – Eg har god tid, og eg treng in-
gen sekk, var svaret. Var det ikkje det dei
visste. Søkje om medlemskap i NNN utan
sekk! – Ho ho ho, sa den raude og – ha ha
ha, sa den blå, og meir var det ikkje å seie
om den saka. – Hi hi hi, sa den svarte, –
eg meiner eg fann og eg fann. No skal de
sjå kva eg har funne. Og han viste fram ei
bunke gulna korrespondansekort og ein ti
år gamal nokia. – Kven trur du vil ha noko
slikt?? Vi har både iPad og iPod og sekken
full av Apple, triumferte dei to andre. – Ja,

eple, det smakar godt, sa den svarte. Han
måtte jo vere tilbakeståande.

Men så fortalte Svartnissen kva han
skulle bruke sakene til. På korta skulle det
stå lovnader om koseleg samver mellom
gode menneske, og det ikkje bare i jula,
men heile året. Og med nokiaen skulle
han sende meldingar med kjekke avtalar til
alle som kunne ta imot. – Den beste gåva
er godt samver, sa han. Og så viste han
fram gåvekort og sms'ar i �eng: “Pappa
bed mamma og ungane med på hytta kvar
helg i året som kjem.” “Eg lovar å besø-
kje deg kvar måndag på sjukeheimen.” “Bli
med meg kvar fredag på kafe!” Og man-
ge til av same slaget. Julenissen og blånis-
sen oja seg: Å, var det ikkje det dei visste!
Ein av desse alternativ jul-fantastane! Jule-
nissen fekk så vondt i magesekken at han
sat tvikroka, og blånissen begynte å niver-
ke i blåtanna. Dei var ikkje seine om å be
Svartnissen dra til Svartfjell med dei bana-
le klisjeane sine og aldri vise seg i Julebyg-

da meir. Men han var verkeleg treg i ven-
dinga: – Eg kjem attende til neste møtet,
sa han, – og då får vi sjå. Eg seier ikkje
meir. Harmony and love! Og med det �aug
han av garde.

Det tredje møtet var to dagar før nyttår.
Inn sjangla julenissen med den tome sek-
ken, og ute, framfor sleden, stod ein gamal
pensjonert julegris. – Eg har sprengt reins-
dyra mine, klaga han, - og sjølv er eg sjuk-
meld fram til august. Eg har rett og slett
møtt veggen! Godt du tok over i siste liten,
sa han til blånissen. Ha ha, tenkte den blå,
han sjølv var blitt smellfeit og så høg i hat-
ten at nisselua hadde fått dusk av ekte blå-
rev. Inn kom han med fullstappa pose og
sekk, og så mange fulle handlevognar had-
de han utanfor at han frykta parkeringsbot.
– Koss går det med deg, då, sa julenis-
sen spakt. – Vel, eg kan ikkje klage. Til-
boda har aldri vore betre. No har eg løpt
og kjøpt natt og dag i ei veke. Men du veit,
ikkje alle menneska set pris på at det dei
fekk frå deg sist fredag, det får dei nå tre
gongar så mykje av frå meg. Det betyr jo
at dei får veldig mykje. Men heldigvis for
oss ser det ut til at dei aldri får nok! Blånis-
sen måtte setje seg. Han hadde blå ringar
under auga av all vakinga og springinga. –
No har eg dradd blåsa-korta mine så man-
ge gongar at eg må til Månefjell etter nytt
blån. Fekk nettopp brev frå Blindorff i dag!
klaga han. – Ja, vi har det ikkje lett, men
det må til, nissebror, sukka den raude.

Då banka det på døra, og inn kom
Svartnissen. – Hi hi hi, sa han, men uttala
det på globisk, så dei tok det for ei helsing.
Som vanleg kom han for seint, men det var
no skikken i Svartisistan, let han, for der tok
dei det heilt med ro. – De ser stressa ut,
brør, sa han. – Set dykk ned og kos dykk!
– Eg trur du er galen, sa dei andre i kor,
– vi må jo . . . ! Men kva var det dei måtte?

Dei kom rett og slett ikkje på det. – No skal
eg fortelje dykk kva eg har gjort i dag, sa
Svartnissen. – Eg har tatt meg ned gjen-
nom skorsteinspipene i heile Julebygda for
å sjekke kva folk har gjort med alle dei tin-
ga dei har fått av dykk. Og veit de kva? Dei
�este gåvene har dei bare liggjande ubruk-
te i entreen. Dei har bare pakka opp og inn
igjen. Dei har så mykje frå før at dei veit
ikkje si arme råd kva dei skal bruka det til!

Julenissen og blånissen blei heilt stum-
me, og slik sat dei ei lang stund. Til slutt sa
dei i munnen på kvarandre: – Så overspent

det enn er, vi trur faktisk du har litt rett i det
du seier. Velkomen skal du vere i NNN,
kjære bror, vi skjøner vi treng deg! Svart-
nissen takka for laget, sette seg godt til
rette på albatrossen og vinka til dei: Plea-
sure and company next year! Peace and
harmony!

Amo

Tusen takk til min gode kenyanske kollega
Mudasia Kadasia og til Holmgangs redak-
tør som på kvar sin måte har gitt meg gode
idear til denne teksten!

Ein Fullmånekonsert på Orre

Sist i mars sto ein skotsk duo på program-
met i Friluftshuset på Orre. Jeana Leslie og
Siobhan Miller er blitt kjent som utøvarar av
skotsk og annan keltisk tradisjonsmusikk.
Karrieren tok av i 2008, då dei blei “Young
Folk Award Winners” hos BBC Radio 2 og
“Up and Coming Artist of the Year” i Skott-
land. Dei har vakre naturstemmer som går
godt saman. Og dei har god bakgrunn: The
Royal Scottish Academy of Music & Dra-
ma.

Vokalmusikken dei framførte, har dei og
spelt inn på plata “In a Bleeze” som blei ut-
gjeve i 2008. Det var både arrangert tradi-
sjonsmusikk og noko notidig, inkludert tre
sjølvskrivne.

Jeana bidro og på fele og piano. Og
Siobhan viste seg å vere ein dyktig stepp-
dansar. Ewan MacPherson på gitar var
med som akkompagnatør, han deltek og på
ei plate dei har gjeve ut seint i 2010, “Sha-
dows Tall”.

Ein konsert som gav meirsmak og lyst
til å �nne ut meir om skotsk folkemusikk, og

om Fullmånekonsertane!
Eit ord til slutt: Desse konsertane ser ut

til å auke i popularitet. Ein skal ikkje vere
seint ute for å få plass. Til den rett før jul
var det venteliste ei veke eller to på føre-
hand. Men ein treng ikkje fortvile, årsabon-
nement er å få. Fleire BUL-folk blir vel å
�nne blant publikum i 2011?

J.

“Havsro.”

Fraa 17. mai til sist i september hev
Bondeungdomslaget si summarfritid. Det
høver daa heller ikkje, at ungdom i denne
tid murer seg innanfyre �ra veggjer for aa
halde møte og høyra paa foredrag o. s. b.
Nei, kvart aar daa vaaren kjem med lauv-
sprett i lund og lid, med vipelaat og ler-
kesong, med yrande liv paa voll og vang,
med ljose dagar og nætter – daa vaknar
utferdstrongen hjaa all ungdom, trongen til
aa koma ut; ut i Guds fri natur, faa njota
aa sjaa alt det som daa gjeng fyrr seg ute i
naturi.

Sjaa det vaknande liv. – Hjaa Blix hei-
ter det: “med den vaknande vaar, vert mi
saknad so saar at mest graata eg kan”.

Og alt so tenkjer eg nok dei hev kjendt
seg mjuke um hjarterøterne, naar dei ein
fager vaardag fær sjaa all vaarens venleik,
faar sjaa blom aa blad folda seg ut i den

signade sol. –

Ingen stad �nn ein slik kvile, og ingen
stad vert ein so sæl, som nett daa naar ein
kjem ut i naturi ein vaardag. –

Det lyfter sind og tanke og det gjer hu-
gen glad. For aa halda lagsfolket saman
ogso i denne sumarfritidi, daa ungdomen
gjerne vil ferdast ute kring dal og fjeld,
kring fjord og øy, daa saag dei styrande
i Boundungdomslaget at noko maatte gje-
rast. I mange aar saag dei etter ein utveg.
Det som daa laag nærast var aa �nna ein
høveleg stad utanfyre byen som kunne bru-
kast til ein utferdsplass, ein sumarsplass
for Bondeungdomslaget.

Men ein slik stad, synte det seg var
ikkje lett aa �nna.

“Losje Rogaland” hadde vistnok eit
stykkje jord ute ved Hillevaag, kor dei had-
de bygt seg upp ei liti hytta, og daa dei �es-
te av “Losje Rogaland” sine medlemer

samstundes var med i Bondeungdoms-
laget so vart det laga slik, at B. u. l. fekk
gjera bruk av denne plassen ein gong i
vika. Men Bondeungdomslaget det hadde
ein sterk vokster, og det gjekk fort framyver
med laget, – nye medlemer strøymde ind,
so der maatte nye bolkar ind i laget sine lo-
ver, som stengde for, at ikkje for mykje by-
folk kom ind. Det synte seg daa og fort, at
denne sumarsplassen “Vonheim” til “Losje
Rogaland” vart for liten til Bondeungdoms-
laget, og ein maatte sjaa seg um etter ein
ny og større plass. Lagsfolk vart uppmoda
um aa sjaa etter um dei kunne �nna ein
stad som kunne høva for laget, men det
saag smaatt ut, og det heile gjekk traatt.–

So i fjor tidlegt i 1919 stod der lysing
i bladi at Dr. Schiøll sin gilde sumarsplass
“Havsro” ute ved Havsfjord skulde seljast.
Dagen etter tok dei styrande i veg ut til
“Havsro”, saag paa plassen, totte han var
høveleg for laget, kom so til byen att, og um
kvelden var “Havsro” Bondeungdomslaget
sin eigedom. Dei styrande i laget fortener
stor takk for at dei har handla so snøgt. Ein
meir høveleg stad kunne vel ikkje �nnast til
sumarsplass for Bondeungdomslaget.

Fyrste aaret laget tok “Havsro” i bruk
var der ikkje tid til aa gjera noko sers um-
vøling, men likevel so vart “Havsro” mykje
nytta av lagsfolk. Ute paa “Havsro” er der
tvo gilde hus, og �eire maal jord. Nokre
skogklædde berghamrar stengjer for den
kalde vind som alltid kjem nordanfraa, mot
vest hev ein eit fagert utsyn yver Havsfjord,
denne fjord som i vaar soga hev fenge eit
namn som aldri vert gløymt. Det var i den-
ne fjord Harald samla Noreg til eit rike. Og
dette skulde uppgløda oss som er med i
Bondeungdomslaget til aa vera ihuga til aa
strida for dei maal som laget hev sett seg.
Kjempa for at Noreg enno eingong maatte

verta samla til eit rike, ved aa faa eit norsk
maal i landet. – Beint yver fjorden 2 km.
ligg Sola, som og i vaar soga hev eit godt
namn. Her var det den gjæve Erling Skjalg-
son hadde sin bustad. Og dei gamle murar
av Sola kyrkja dei minner og um stordom
fraa gamal tid. Mot sør ligg det lange bru-
ne Jæren, som no i den seinare tid tek til
aa grønkast og som no kann henda, hev
nokre av landet sine besste gardsbruk.

Paa ein haug like ved huset syner nokre
gamle merke at dette hev vore ein tinghaug
og burte paa Yttreberg, som støyter like
til “Havsro” syner og merke etter ei gamal
bygdeborg. Som ein ser er det paa sogerik
grunn Bondeungdomslaget hev fenge sin
sumarsplass, og det stend i godt samhøve
med laget sitt fyremaal.

Det fyrste styre for Havsro har havt
mykje aa gjera. Desse var: Lars Bø, Karl
Hatteland, A. Hetland og Berta Tveteraa. I
aar er der gjort mykje for aa gjera “Havs-
ro” heimslegt for lagsfolket, og det må se-
gjast at det har lukkast styret sers i so maa-
te. Hagen kring huset er ganske umvølt og
ei stor gild tropp gjeng no beintfraa hagen
og inn til verandaen. I baae husi er der
elektrisk ljos og i det eine er der elektrisk
uppvarming og kokeplator innlagt. Det and-
re huset kor der før var eit lite rom og vogn-
hus og stald, er no umvølt so der er vorte
ei stor gild stova, utan um det vesle romet
der var fyrr. Og i aar har og lagsfolket nyt-
ta høve og vore paa “Havsro” kvar sundag.
“Havsro” ligg sopass langt fraa byen, at det
er mest uraad aa gaa der ut um kvelden.
Det er daa helst so, at ein reiser derut an-
ten laurdag ettermiddag heller og sundag
morgon. Snøggast og billegaste er aa fyl-
gja bana til Hinna, so er det daa 3/4 gong til
“Havsro”. Til aa fylgja bil er snøggare, men
det fell noko dyrt.

“Vonheim.”

Same aaret Bondeungdomslaget fekk
denne gilde sumarsplassen “Havsro”, so
gjekk laget samstundes saman med “Lo-
sje Rogaland”. Den gamle hytta fekk dei
selgja, og so løyvde Bondeungdomslaget
og “Losje Rogaland” ein halvpart kvar. Dei
bygde so eit stort hus. Timber vart kjøpt
og lagsfolk tok so paa seg aa byggja. Og
det skal segjast at huset det vart eit gildt
og godt hus. Denne sumarsplassen ligg og
sers høvelegt og laglegt til for lagsfolket.
Her er eit fagert utsyn yver Ryfylkefjorda-
ne og Høgsfjord. Og langt mot aust kan
ein sjaa dei høge blaa fjell kor snøen ald-
ri braanar.

– Sjølve plassen “Vonheim” ligg ute paa
skogklædde berghamrar. Kring huset staar
store gilde bjørketre, andre stader er knau-
sarne klædde med lyng og brakje og like
ved huset er ein gild leikeplass. Heile ei-
gedomen er no innhegna med staalnet, og
der er og planta ikkje so faa tre. Veks alt til
so vil “Vonheim” med tidi verta innklædd av
livande hegn. Denne sumarsplassen “Von-

heim” ute ved Hillevaag vart nytta mykje av
lagsfolket. Her kann ein koma kvar kveld.
Anten kann ein fylgja bana heller og kann
ein gaa. Skal ein gaa til “Vonheim” brukar
ein umlag 20 minuttar og sopas “motion”
kan ein ungdom ha godt av kvar kveld.

Her paa Vonheim driv ein paa med leik
og moro, spelar kroket og mykje anna. 2
mann plar ha vakt kvar kveld. Vakti har aa
koka kaf�, sjaa etter at alt er paa sin plass
fyr ein gjeng fraa plassen.

Bondeungdomslaget har her teke eit
stort lyft, og dei styrande fortener stor takk
for at dei har ytt so store pengesumar,
som der maatte til for aa skaffa laget tvo
so framifraa gilde sumarplassar. Ikkje noko
ungdl. i Rogaland trur eg har gjort so my-
kje for sine lagsfolk som som Bondeung-
domslaget i Stavanger hev gjort. Maatte
me lagsfolk gjera det me kan for at Bonde-
ungdomslaget maatte gaa fram i vokster
og stordom, gjera vaart til at laget kunne
naa dei maal dei arbeider mot, og fyrst og
fremst naa so langt at me fekk eit norsk
maal i Noreg.

K. B.

Jakta på røtene: Arkeologisk kommentar

Stykket om sumarsplassane til BUL stod i nr. 6 av Bondeungdomslagets lagsblad frå sep-
tember 1920. Det nummeret var vigd til 20-årsjubileet for laget. Stykket var inkludert igjen i
lett endra versjon i jubileumsprogrammet for laget i 1925, med skrivemåten “Hafrsro” innført.
Holmgang-redaksjonen tipper at det er Kristian Bærheim som skjuler seg bak initialane K. B.

Ein serie om “Jakta på røtene” stod i Holmgang i 1999/2000, skrive av Anna Motland og
Fred Jensen. “Vonheim” er nemnt i nr. 2 frå mars 2000, utan mange detaljar, ut over at staden
var i bruk i 1925. Anna fortel at “Vonheim” låg ganske nøyaktig der det i 2010 er ein Kiwi-
butikk ved Auglendsvegen. Dette var bekrefta av mor hennar og av Arne Molaug, gamle BUL-
medlemer begge to.

Om “Hafrsro” fann dei meir, den sørgelege enden inkludert – se det same nummeret:
Staden blei brukt ved NU's årsmøte i Stavanger i 1925. I 1940 blei den okkupert av Wehr-

macht og var i sørgeleg forfatning i 1945, men blei raskt restaurert. I 1979 brann eigedomen
ned til grunnen. Kommunen fatta straks etterpå eit raskt vedtak om omregulering av området
til friluftsareal. Om kommunen skulle kome på nye og betre tankar, så har BUL førekjøpsrett til
tomta.

På Sørnes i Sola, som ein lett når pr. sykkel, fann dei berre grunnmuren, ei steinbrygge og
ein båtlagringsplass etter “Hafrsro”. Samt graner som hadde vokse seg store og kraftige.

J.

Globisk

Holmgangs lesarar er observante folk, og
har truleg merka seg og lese stykket “Glo-
bisk – no!” i Norsk Tidend nr. 5 i år. Det
var omsett frå engelsk. Ein litt endra ver-
sjon med same forfattar stod i Newsweek
sommaren 2010.

Tesen er at det har utvikla seg eit lin-
gua franca, ein forenkla versjon av en-
gelsk. Denne globale dialekten med eit
ordforråd på rundt rekna 1500 ord tillet
folk med ulike førstespråk, men engelsk
som sams andrespråk, å kommunisere til-
dels betre med kvarandre enn amerikana-
rar med britar. Globisk er ein kommunika-
sjonsengelsk, frigjort frå angloamerikans-
ke røter og kultur.

Eit nærliggande eksempel er å �nne på
eit herverande universitet. Undervisning i
teknologiske fag på masternivå skal ideelt

�nne stad på engelsk. Utøvarar av “trøn-
derengelsk” og tilsvarande, med til dels lita
røynsle frå land der engelsk er førstesprå-
ket, skal førelese for studentar som ikkje
treng ha engelsk som førstespråk. Kan eit
kreolspråk utvikle seg, liksom engelsk sjølv
etter ein teori kom til som eit kreolspråk?

For den “behagelege franske teknokra-
ten, kultivert, vittig og glad i god mat”, som
gav opphav til omgrepet, står globisk som
ein mindre fare for fransk språk og kultur.
Dette av di det er ein engelsk frigjort frå
angloamerikansk kultur. Holmgangs nai-
ve redaktør �nn tankegangen interessant.
Kan ein trekke ein parallell til høvet mel-
lom norsk og engelsk; kan dei heimeavla
språka i Noreg kome under mindre press
frå engelsk?

J.

Salsaskolen

Lesarane har venta med stort tolmod på
nytt spanande salsastoff. No er pina over!

Du veit vel at i Stavanger danser dei
�este “på 1”. Men i halve verda, eller i alle

fall i New York, Puerto Rico, London og vis-
se salsamiljø i Oslo, danser dei “på 2” i sta-
den. Vi skal vise skilnaden, med bilete frå
animasjonar1. Først “på 1”:

Skoa viser posisjonar, med svart sko der
tyngda ligg, over 2 takter med 4 takt-
slag i kvar. Trinn 1 og 5 viser “break”-
steg, 3 og 7 viser samlesteg. Trinn 4 og
8 har ikkje tyngdeoverføring. “På-1”-stilen
har altså “break”-steg på nedtaktslaga 1 og
5. (For essensen i “break”, se Wikipedia.)

Om mønsteret blir �ytta 1 taktslag mot

høgre, får vi ein “på-2”-stil kalla Palladium,
etter staden i New York der mambo blei
utvikla på 1940-50-talet. (Namnet mambo
blir mykje brukt om “på 2” – ei inn�økt soge.
Men eit kort og greit namn.) Palladium er
no avløyst av ET2-stilen i mambo, initiala-
ne viser til instruktøren Eddie Torres. Ein-
skildbileta for ET2-animasjonen blir:

ET2 har “break”-steg på 2 og 6 liksom Pal-
ladium, og er utan tyngdeoverføring på 4
og 8 liksom “på 1”. Den avgjerande skil-
naden ligg i samlestega, kvart i ET2 tar 2
taktslag, over dei “stumme” stega på 4 og
8. Saman med kroppsføringa og “break”-
stega på opptakt, gir det dansen eit sær-
preg: Ei kjensle av – sitat – at ein ikkje dan-
ser til musikken, men i den. Flott for BUL-
folk og andre musikalske.

Musikken avgjer i noko monn kva stil
som høver best. Til vokalmusikk, med stro-

fer som starter på nedtakt, kan “på 1”
høve. Til orkesterbasert musikk med jazz-
element høver ofte mambo like bra.

I salsa er fot�yttinga berre førenamnet.
Dansen har ikkje sjokkande stakkato steg,
heller ikkje “tripping” som ein fastingswin-
gar i Siddis-Stova sa, men mjuke og konti-
nuerlige rørsler der – nytt sitat – heile krop-
pen danser. Gå på kurs! Snart har du og,
med eit uttrykk frå Peter Wessel Zapffe, ein
“aura av skræmmende transscendens”!

J.

1 c César&Louise, som har salsaskole i Luxembourg. Se nettsida http://www.cesar-louise.com .

